
Inatsisartut aalajangiivissaattut siunnersuut  Naalakkersuisut pisussaatinneqassasut 
UP2013-imut nassuiaasiussasut, takussutissiorlugu inuit qanoq amerlatigisut kalaallit 
sulisinnaasortarineraat Europap avannaamioqatigiivisa sulisinnaasuinik 
taaneqarsinnaanngitsut suliffiillu suut sulisinnaasut taakku tigujumasarneraat.  
Nassuiaammi aamma takussutissiorneqassapput suliffimminni atorfimminnilu qanoq 
atugassaqartitaanersut suliffissallu taamaattut inooqatigiinnermi nikanarnerusutut 
isigineqalersitsisarnersut. Nassuiaammi naggasiunneqassaaq 
pitsaanerulersitsisinnaanermut sunik kaammattuutissaqarnersut.   
(Inatsisartunut ilaasortaq, Akitsinnguaq Olsen, Siumut) 
 
 
Akissuteqaat 
(Inuussutissarsiornermut Aatsitassarsiornermullu Naalakkersuisoq) 
 
 
Siullermeerneqarnera 
 
Naalakkersuisut matumuuna nassuiaateqarnissamut isumaqataapput, tassani takussutissiorne-
qassallutik kalaallit sulisinnaasut qanoq amerlatigisut europamiut avannaamioqatigiivisa 
sulisuisut ilisarnaaserneqarsinnaanngitsut, sulisinnaasullu taakku sunik sulisinneqarajut-
tarnersut.  
 
Naalakkersuisut aamma siunnersuut peqataaffigerusuppaat siunnersuutigineqarmat nassuiaat 
aamma imaqartinneqassammat takussutissianik kalaallit sulisinnaasui suliffimminni atorfim-
minnilu sunik atugassaqartitaanersut. 
 
Tassami sulisitsisoq pisussaavoq kommuunip allaffeqarfianut atorfinitsitsinermi isumaqa-
tigiissutaasup assilineranik nassiussissalluni, sulisitsisoq Kalaallit Nunaata avataaneersumik 
sulisussarsiortariaqassappat, taamaammallu atorfinitsitsinermi assersuutissaqartariaqarani 
inooqatigiinnermi nikanarnerulersitsisinnaasumik. Naalakkersuisulli peqataaffigerusussinnaal-
luarpaat siunnersuutigineqartoq misissorneqassasoq, tamannalu ilumoornersoq.  
 
Naalakkersuisut immaqa tamakkiivinngikkaluartumik ullumikkumiit nassuiaateqarfigisinnaal-
luarpaat inuit qanoq amerlatigisut sulisinnaasuni Europap avannaamioqatigiivisa sulisinnaasuinit 
pisuunnginnersut suliffinnilu suni sulisinneqarnersut.  Naalakkersuisummi aasaq qaangiuttoq 
Kalaallit Nunaanni Naatsorsueqqissaartarfik aqqutigalugu qassiussusersiuisimapput. Taamaattorli 
oqaatigisariaqarpoq inuit uani pineqarmata ukiup aallartinnerani naaneranilu Kalaallit Nunaanni 
najugaqartutut nalunaarsorneqarsimasut. Tamanna paasisariaqarpoq inoqartussaammat nalu-
naarsukkanut ilaatinneqanngitsunik, ukioq naanagu suliffeqarsimammata, imaluunniit 1. januar 
kingoqqullugu maanga nuussimammata imaluunniit ukioq taanna suli 31. december nallinngikkaa 
Kalaallit Nunaannit qimagussimammata. Taamatuttaaq inoqarpoq Kalaallit Nunaanni Naatsor-
sueqqissaartarfiup cpr—nr-muinik pigisaqarfiginngisaanik naatsorsuutinilluunniit peerneqar-
simasunik. Nangaassutitaqartut tamakku tamakkerlutik kinguneraat Europap avannaamio-
qatigiivisa sulisinnaasorinngisaat maannakkut Naalakkersuisut kisitsisaataannit amerlanerunissaat.  
 
Nangaassutaasinnaasut qulaani taagorneqartut eqqarsaatigalugit naatsorsuinermi takutinneqarpoq 
2007-imi Europap avannaamioqatigiivineersuunngitsut 150 kalaallit suliffeqarfiini sulisorine-
qartut, kisitsisillu taakku 2010-mi 210-nut qaffariarsimasut, tamannalu pissuteqarneruvoq suli-
sartut Aasiameersut amerliartormata.  
 
Naatsorsuinermi aammattaaq takutinneqarpoq, aasiamiut amerlanersaat akunnittarfinni sutorniar-
tarfinnilu sulisorineqartartut; amerikamiut amerlanerpaat pisortat allaffeqarfiiniittuupput, inuilli 

Europameersut amerlanertigut pisortat allaffeqarfiini, sanaartornermi angallassinermilu ator-
feqartinneqartut. 
 
Maannakkumut naatsorsuutitsinni inuit arlalissuit peerneqareersimapput, taakkulu nassuiaatissami 
takkuttussami ilanngunniarneqarsinnaajumaarput. 
 
Taama oqaaseqarta  Naalakkersuisut siunnersuut isumaqatigisinnaavaat naassuiaatissap suliartor-
tut avataaneersut amerlassusiisa naatsorsorniissaannut, sumi suliffeqarnersut atorfinitsinne-
qarnermilu sunik atugassaqartitaanersut.  
 


